UNTUK SIARAN NEGARA

KEMENTERIAN PERPADUAN NEGARA

SIARAN MEDIA

MAJLIS SYARAHAN NEGARAWAN:
TUN PEHIN SRI DR. HAJI WAN JUNAIDI BIN TUANKU JAAFAR

KUCHING, 1 Oktober — Kementerian Perpaduan Negara (KPN) melalui
Arkib Negara Malaysia (ANM) menganjurkan Majlis Syarahan Negarawan
bersama Tuan Yang Terutama Yang di-Pertua Negeri Sarawak, Tun
Pehin Sri Dr. Haji Wan Junaidi bin Tuanku Jaafar di Wisma Sejarah.

Dalam Majlis Syarahan Negarawan ini, Tun Pehin Sri Dr. Haji Wan Junaidi
bin Tuanku Jaafar menyampaikan ucapan dan syarahan kepada para
pentadbir, penjawat awam, ahli akademik, penyelidik dan masyarakat
mengenai Sejarah Sarawak. Tun Pehin Sri semenangnya dikenali
sebagai pencinta dan peminat Sejarah Sarawak, oleh itu Majlis
Syarahan Negarawan ini menjadi platform beliau berkongsi pandangan
sejarah, idea dan pemikiran agar dapat dihayati serta menyatupadukan
masyarakat berbilang bangsa di Sarawak.

Selain itu, Majlis Syarahan Negarawan ini menjadi wadah bagi masyarakat
menelusuri perjalanan hidup dan pengalaman Tuan Yang Terutama Tun
Pehin Sri Dr. Haji Wan Junaidi. Beliau memulakan perkhidmatan dalam
Polis Diraja Malaysia (PDRM) pada tahun 1964 dan berkhidmat dalam
Pasukan Polis Hutan dari tahun 1968 hingga 1973, termasuklah
penglibatan beliau dalam operasi menentang ancaman komunis di
Sarawak. Pengalaman berharga tersebut turut didokumentasikan melalui
karya beliau yang bertajuk A Policeman.

Dalam ucapan aluannya, YB Dato Sri Aaron Ago Dagang, Menteri
Perpaduan Negara berkata, “penganjuran program ini menekankan bahawa
sejarah merupakan asas penting dalam pembinaan negara bangsa.

Penghayatan terhadap sejarah Malaysia membolehkan masyarakat
menghargai kepelbagaian identiti, pengalaman bersama, dan nilai-nilai
yang menjadi tunjang kepada perpaduan serta pembentukan identiti
nasional.

Tambah beliau, “Arkib Negara Malaysia memainkan peranan yang amat
penting sebagai pemelihara memori kolektif negara. Usaha yang digerakkan
bukan sahaja tertumpu kepada penyimpanan rekod semata-mata, malah
turut memperluas akses serta penglibatan masyarakat agar sejarah dapat
dihayati dan dimanfaatkan oleh generasi masa kini mahupun akan datang”.

Sementara itu, tiga program utama telah diadakan bersempena dengan
Sambutan Jubli Emas Arkib Negara Malaysia (ANM) Negeri Sarawak
laitu Persidangan Antarabangsa Sejarah Sarawak 2026 pada 29 dan 30
September serta Majlis Syarahan Negarawan dan Majlis Polemik
Sejarah Malaysia Kali Ke-56 yang diadakan hari ini.

Program ini turut diadakan dengan kerjasama Universiti Malaysia Sarawak
(UNIMAS), Pustaka Negeri Sarawak, Amanah Khairat Yayasan Budaya
Melayu Sarawak dan lkatan Graduan Melayu Sarawak. Kerjasama ini
penting untuk terus memelihara khazanah sejarah, merakyatkan sejarah,
dan menjadikan sejarah sebagai jambatan yang menghubungkan
generasi ke arah membina negara bangsa Malaysia yang utuh.

Kementerian Perpaduan Negara
1 Oktober 2026
KPN.100-9/1/16 (79)

MALAYSIA
MADANI



